
Дневни билтени

Денеска (10.07.2023) во 00.15 часот на подрачјето на Центар полициски службеници ги
лишиле од слобода Е.К.(38) и С.Р.(55), двајцата од Скопје, поради тоа што на
09.07.2023 од хотел во Градскиот парк во Скопје одзеле сеф со пари. При извршена
проверка кај Е.К. биле пронајдени и одземени бела прашкаста материја и алати со кои е
извршена тешката кражба, а притоа било констатирано дека се бара по централна
потерница од Казнено-поправната установа Затвор - Прилеп за доиздржување на казна
затвор од 4 години и 9 месеци. По целосно документирање на случајот од страна на ЕВР
Центар и Бит Пазар ќе биде поднесен соодветен поднесок.

На 09.07.2023 околу 12.30 часот во атар на с.Прдејци од полициски службеници од
Полициска станица Богородица при Регионален центар за гранични работи „Југ“ е лишен
од слобода Л.Д.(29) од Р.Србија. Тој бил затекнат како на регионалниот пат Негорци -
Прдејци во патничко моторно возило „ауди А6“ со српски национални ознаки превезувал
10 лица мигранти од Сирија. Увид на местото извршила екипа од Полициска станица
Гевгелија. За настанот е известен Јавен обвинител, а по целосно документирање на
случајот ќе биде поднесен соодветен поднесок.

На 09.07.2023 од страна на полициски службеници од Македонски Брод на место викано
„Барбарас“ биле приведени Е.И.(32) и еден малолетник, двајцата од с. Дебреште,
прилепско. При извршена контрола во патничко возило „голф“, во кое се превезувале,
им биле пронајдени огревни дрва без соодветна документација и моторна пила. По
целосно документирање ќе следи соодветен поднесок.

Денеска (10.07.2023) во 00.05 часот на подрачјето на Гази Баба полициски службеници
од Единицата за интервентна полиција при СВР Скопје го лишиле од слобода Ф.Ц.(28) од
Скопје, вработен во ЈП Комунална хигиена Скопје, поради тоа што на 09.07.2023 околу
23.30 часот во трговски центар на подрачјето на Гази Баба, заедно со Д.Д. и уште
неколку лица, физички го нападнале Д.С.(37) од Скопје, додека ги извршувал своите
работни задачи како вработен во истото претпријатие. Се преземаат мерки за целосно
расчистување на случајот и утврдување на останатите лица, а по неговото
документирање од страна на Единицата за насилен криминал ќе биде поднесена
кривична пријава за сторено кривично дело „насилство“, по член 386 од Кривичниот
законик.

На 09.07.2023 во 23.50 часот во Градскиот парк во Скопје, полициски службеници од
Единицата за интервентна полиција при СВР Скопје ги лишиле од слобода К.М.(25) и
Т.Д.(18) од Скопје, затоа што кај нив биле пронајдени и одземени марихуана и
дробилка. По целосно документирање на случајот ќе следи соодветен поднесок.

На 09.07.2023 во 18.20 часот на подрачјето на Аеродром во близина на угостителски
објект, полициски службеници од Одделението за криминалистички работи Аеродром и
Драчево го лишиле од слобода А.Т.(21) од Скопје, затоа што кај него била пронајдена и
одземена марихуана. По целосно документирање на случајот ќе следи соодветен
поднесок.

На 09.07.2023 во 00.50 часот од страна на полициски службеници од СВР Велес лишен е
од слобода Д.А.(34) од Велес, бидејќи кај него била пронајдена кафеава грутчеста
материја. Лицето е приведено во полициска станица и по документирање на случајот
против него ќе биде поднесен соодветен поднесок.

На 09.07.2023 во 20.30 часот на подрачјето на Аеродром полициски службеници од
Единицата за интервентна полиција при СВР Скопје го лишиле од слобода М.П.Д.(25) од
Скопје, затоа што кај него била пронајдена и одземена марихуана. По целосно
документирање на случајот ќе следи соодветен поднесок.

Ноќеска (10.07.2023) околу 01.35 часот во угостителски објект во тетовско Желино,
полициски службеници на СВР Тетово ги привеле странските државјанки: В.С.(28),
поради сомнение за злоупотреба на туристички престој и А.Г.(32) од Португалија и Н.А.
(32) од Украина, поради сомнение дека престојувале спротивно на целта. Трите
странски државјанки задржани се во Полициската станица Тетово за натамошна
постапка.

На 09.07.2023 околу 22.00 часот во Полициска станица Гази Баба е пријавено дека во
јавно претпријатие на подрачјето на Гази Баба дел од вработените одржуваат протест, а
меѓу нив се и лица кои не се вработени во претпријатието. Од страна на полициски
службеници веднаш е излезено на лице место, при што било констатирано дека околу 50
лица протестираат и ги попречуваат останатите вработени во извршувањето на
работните обврски. Со полициска интервенција возилата ангажирани за собирање на
сметот биле пропуштени да излезат од капијата, а лицата кои не се вработени, а биле
затекнати во кругот на претпријатието ќе се соочат со законски предвидените
поднесоци.

Во текот на вчерашниот ден (09.07.2023) Министерството за внатрешни работи спроведе
засилена акциска контрола на територијата на Република Северна Македонија за
санкционирање на возила кои се движат со брзина поголема од дозволената, при што
санкционирани се 796 возачи. Од нив 19 возила се движеле со брзина над 50 километри
на час повеќе од дозволеното, а четири возила се движеле со дури над 70 километри на
час повеќе од дозволената брзина. Притоа, 402 возило ја пречекориле брзината во
населено место, а 394 надвор од населено место.

Секторот за внатрешни работи Скопје во текот на вчерашниот ден (09.07.2023)
продолжи со контролите во областа на сообраќајот. На територија на град Скопје
изречени се вкупно 250 мерки, меѓу кои за возење повеќе од дозволената брзина 149
санкции, 15 санкции за возење без возачка дозвола, 13 мерки за прекршоци што ги
прават возачите на мотоцикл. Изречени се три мерки за користење мобилен телефон
при возење, три санкции за минување на затворен сигнал - црвено светло, 15 санкции
за управување под дејство на алкохол...

На 09.07.2023 вo 19.00 часот било пријавено дека во Скопје на крстосницата од ул.
„Есенинова“ со ул.„Никола Карев“ и бул.„Трета Македонска Бригада“ се случила
сообраќајна несреќа помеѓу патничко возило „фолксваген туарег“ со скопски
регистарски ознаки, управувано од Л.П.(35) и мопед, управуван од С.З.(63), двајцата од
Скопје. Во несреќата со тешки телесни повреди се здобила С.З., констатирани во
Комплексот клиники „Мајка Тереза“. Извршен бил увид од увидна екипа од СВР Скопје.

На 09.07.2023 во 21.20 часот во Полициската станица Центар С.Н.(26) од Скопје,
пријавил дека на кеј на река Вардар неговиот малолетен син бил каснат од куче
скитник.

Вчера (09.07.2023) во периодот од 16.00 до 22.00 часот на територијата на СВР Битола
спроведена e засилена акциска контрола за санкционирање на возачи кои управуваaт
возило со брзина поголема од пропишаната, при што санкционирани се 78 возачи. Од
вкупно 78 возачи, 40 возачи ја пречекориле брзината во населено место, а 38 надвор од
населено место. На сите прекршители изготвени им се соодветни поднесоци.

На 10.07.2023 во 04.30 часот во Полициската станица Свети Николе било пријавено
дека во 04.20 часот на регионалниот пат Свети Николе - Куманово се случила
сообраќајна несреќа помеѓу трактор „фергусон“ со светиниколски регистарски ознаки,
управуван од Ј.М.(75) од Свети Николе и товарно возило „фолксваген“ со скопски
регистарски ознаки, управувано од С.Г.(29) од Штип. Во несреќата со тешки телесни
повреди се здобил возачот на тракторот, констатирани во Клиничката болница Штип.
Увид на местото извршила увидна екипа на ОВР Свети Николе.

На 09.07.2023 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 55 прекршоци од кои 42 надвор од населено место и 13 во населено
место. На 08/09.2023 во периодот од 23.00 до 05.00 часот била спроведена акциска
контрола на возачи кои управуваат возила под дејство на алкохол. Притоа биле
санкционирани 22 возачи. Санкционирани биле и 37 други видови на прекршоци, од
кои, 18 за управување возило без возачка дозвола, 6 за возач почетник, 4 за
нерегистрирано возило, 3 за некористење сигурносен појас, 2 за некористење заштитна
кацига, 1 за непрописно вградени фолии и 3 за непрописно паркирање.

На 10.07.2023 во 01.10 часот С.Ј.(41) од скопско Радуша во СВР Тетово пријавил дека
на улица „Маршал Тито“ во Тетово бил каснат од куче скитник.

Вчера (09.07.2023) во 11.30 часот во СВР Тетово П.З.(36) од Тетово пријавил дека на
улица „Благоја Тоска“ бил каснат од куче скитник.

 

На 09.07.2023 во 19.20 часот на регионален пат 1102 с.Прдејци – с.Смоквица од
полициски службеници од Полициска станица Богородица при Регионален центар за
гранични работи „Југ“ е лишен од слобода Н.Г.(41) од Гевгелија, затоа што во патничко
моторно возило „бмв 120“ со струмички регистарски ознаки, превезувал пет лица
илегални мигранти од Сирија. Увид на местото на настанот извршила екипа од
Регионален центар за гранични работи „Југ“. Лицата мигранти се сместени во Прифатно-
транзитен центар Винојуг - Гевгелија за понатамошна постапка. За настанот е известен
Јавен обвинител, а по целосно документирање на случајот ќе биде поднесен соодветен
поднесок.

 

На 09.07.2023 во 15.00 часот, врз основа на распишана потерница од СВР Куманово, на
ул.„Гоце Делчев“ во Охрид, лишен е од слобода Д.С.(35) од Куманово. Тој е спроведен
во Казнено-поправната установа „Затвор Куманово“ на издржување затворска казна.

 

На 09.07.2023 во периодот од 16.00 до 22.00 часот на подрачјето на СВР Охрид,
реализирани се засилени сообраќајни контроли. Притоа, полициските службеници во
Охрид затекнале и од сообраќај исклучиле 72 возачи кои управувале моторни возила со
брзина поголема од дозволената (Струга - 41, Кичево – 29 и Дебар – 02) и 15 возачи
кои управувале моторни возила под дејство на алкохол.

 

На 08/09.07.2023 во периодот од 23.00 до 05.00 часот полициски службеници од СВР
Велес, во угостителски објекти на подрачје на Велес и Кавадарци, спроведоа акциска
контрола во рамки на кампањата „Безбедно лето 2023“ во врска со присуство на
малолетници после 24.00 часот, точење на алкохол на малолетници и нарушување на
јавниот ред и мир со гласна музика. Во рамки на контролата откриени се пет
нарушувања на јавниот ред и мир со гласна музика и по извршено мерење со уред
фонометар констатирано е дека јачината на музиката е над дозволената законска
граница. За сите констатирани неправилности на прекршителите ќе им бидат изречени
соодветни санкции.

 

Во текот на изминатиот викенд, полициски службеници од СВР Куманово спроведоа
акциска контрола за санкционирање на возачи кои не ги почитуваат сообраќајните
прописи, при што на подрачјето на Куманово санкционирани се вкупно 191 возачи, од
кои 149 управувале возило со брзина поголема од пропишаната, 25 санкции за возачи
кои управувале возило под дејство на алкохол, 14 за управување возило без возачка
дозвола и 3 за нерегистрирано возило.

 

На 09.07.2023 во периодот од 16.00 до 20.00 часот на подрачје на Секторот за
внатрешни работи Струмица била спроведена контрола за санкционирање на возачи кои
управуваат возила со брзина поголема од дозволената. Притоа, биле констатирани 59
прекршувања на брзината, од кои 21 на подрачје на Радовиш, 16 на подрачје на
Струмица, 12 на подрачје на Валандово и 10 на подрачје на Гевгелија. Сите
констатирани прекршоци биле соодветно санкционирани.

 

На 09.07.2023 од 16.00 до 22.00 часот на подрачјето на СВР Тетово спроведена е
акциска контрола за брзина со која се движат возилата, во која вкупно биле откриени и
санкционирани 36 пречекорувања на максимално дозволената брзина надвор од
населено место (ТЕ - 32 и ГВ - 4). Три од нив (ТЕ) пречекориле за повеќе од 70
километри на час, а 13 (ТЕ) за 50 до 70 километри и така натаму. Покрај ова, биле
санкционирани и 28 пречекорувања во населено место (ТЕ - 18 и ГВ - 10), од кои 8 (ГВ)
за повеќе од 50 километри од пропишаната брзина. При контролата, исто така,
санкционирани се и 95 други видови сообраќајни прекршоци (ТЕ - 35 и ГВ - 60).

 

На 09.07.2023 во 21.00 часот Д.В.(21) од с.Кадино, скопско, пријавил дека на
подрачјето на Центар бил физички нападнат од едно лице. Се преземаат мерки за
расчистување на случајот.

 

На 09.07.2023 во 21.50 часот било пријавено дека на подрачјето на Драчево бил
нарушен јавниот ред и мир со меѓусебна физичка пресметка помеѓу А.С.(52), П.С.(54) и
М.С.(46), сите од Скопје, од една страна, и В.П.(43), В.П.(33), двајцата од Скопје и Д.Ц.
(27) од кривопаланечко, од друга страна, при што биле употребени и тврди предмети.
По целосно документирање на случајот ќе следи соодветен поднесок.

 

ОВР Гевгелија поднесена кривична пријава против Ф.П.(36) од Скопје, поради постоење
основано сомнение за сторено кривично „неовластено производство и пуштање во
промет на наркотични дроги, психотропни супстанции и прекурсори“. На 02.07.2022 на
место викано „Паркинг Гранит“ во Стар Дојран, полициски службеници при извршена
контрола на патничко возило „тојота“, управувано од пријавениот, пронашле и одзеле
марихуана и кокаин.

 

Денеска (10.07.2023) во 01.00 часот С.Б.(52) од с.Кучевиште, скопско, пријавил дека
пред угостителски објект на подрачјето на Центар бил физички нападнат од едно лице.
Се преземаат мерки за расчистување на случајот.

 

На 09.07.2023 во 23.30 часот било пријавено дека на подрачјето на Центар, по
претходно недоразбирање, бил нарушен јавниот ред и мир со меѓусебна физичка
пресметка помеѓу Ф.Р.(18) и еден малолетник, двајцата од Скопје. По целосно
документирање на случајот ќе следи соодветен поднесок.

 

СВР Тетово поднесе кривична пријава против А.З.(75) од с. Шемшово, С.И.(56) од
с.Стрелци и М.Н.(50) од с.Мала Речица, поради постоење основано сомнение за сторени
кривични дела „фалсификување исправа“ и „употреба на исправа со невистинита
содржина“. Во јуни 2014 првопријавениот, со намера да го регистрира во државата
неговото патничко возило „форд ескорт гаф“, кое не ги исполнува ЕУРО стандардите, му
го продал на второпријавениот, со фиктивен странски купопродажен договор, како да
бил склучен помеѓу двете лица, но во Германија. Потоа, искористувајќи го законскиот
исклучок кој се однесува за македонски државјани кои престојуваат во странство
миниум една година без прекин и можноста во странска држава да поседува моторно
возило најмалку шест месеци за да може да изврши регистрација на возилото во РСМ,
второпријавениот, кој ги исполнува споменатите услови, заедно со третопријавениот кој
бил ополномоштен да ги презема сите дејствија за регистрација на возилото, на
04.06.2014 извршиле царинење на возилото на име на второпријавениот, а потоа во
Бирото за метрологија при Министерството за економија го употребиле странскиот
фиктивен купопродажен договор и потврдата за престој издадена од МВР на РМ-Отсек за
управни работи Охрид, по што била издадена потврда за отворање на постапка за
идентификација за наведеното возило, и на тој начин извршил регистрација на истото
со македонски регистарски таблички.

 

На 09.07.2023 во 19.00 часот 36-годишна жена пријавила дека околу 16.30 часот во
лифт од зграда на подрачјето на Аеродром, по претходни недоразбирања, била физички
нападната од А.И.(42) од скопско, со кого порано биле во љубовна врска. Се преземаат
мерки за расчистување на случајот.

 

На 09.07.2023 во 20.00 часот било пријавено дека на подрачјето на Ѓорче Петров, по
претходна расправија, бил нарушен јавниот ред и мир со меѓусебна физичка пресметка
помеѓу Ј.М.(40) од Скопје и С.Ш.(41) од Гостивар, двете женски лица. По целосно
документирање на случајот ќе следи соодветен поднесок.

 

ОВР Кавадарци поднесе кривична пријава против З.М.(56) од село во општина Чашка,
поради постоење основано сомнение за сторени две кривични дела „неовластено
изработување, држење, посредување и тргување со оружје или распрскувачки
материјали“ и „загрозување на сигурноста при семејно насилство“. Имено, во април
2018 година при извршен претрес во домот на пријавениот е пронајдена и одземена
рачна бомба, по претходно упатени закани кон неговата сопруга, со која бил во
бракоразводна постапка.

 

На 09.07.2023 во 16.15 часот било пријавено дека во Ресен, на патот за плажата во
с.Сливница, по претходно недоразбирање во сообраќајот, дошло до расправија помеѓу
В.Ј.(41) од Скопје и Ј.Ч.(45) од Ресен, при што Ј.Ч. со неговото возило го повредил В.Ј.
во пределот на ногата. В.Ј. се здобил со тешка телесна повреда, констатирана во
Клиничка болница-Битола. По целосно документирање на случајот ќе следува поднесок.

 

Надворешната канцеларија за криминалистички работи Гостивар поднесе кривична
пријава против И.Р.(55) од с.Градец, поради постоење основано сомнение за извршено
кривично дело „бесправно градење“. Во текот на март 2023 година, во атар на село
Градец, општина Врапчиште, пријавениот како главен инвеститор изградил објект за кој
не поседувал соодветна документација за изведување на градежни работи, со што го
оштетил Буџетот на Општина Врапчиште.

 

Извадок на дел од дневни настани 10.07.2023

